
Ang pananaliksik na ito ay itinulak ng naunang akdang Kanluranin ni David DePierre 
(2017) na A Brief History of Oral Sex, na naging batayan upang suriin at mailapat 
ang diskurso ukol sa irrumatio/fellatio (oral sex), o mas kilala sa konteksto ng 
kulturang Pilipino bilang tsupâ (chupa) o blowjob sa wikang Ingles. Pangunahing 
layunin ng pag-aaral na hamunin at palawakin ang talastasan hinggil sa mga 
paksang di-gasinong napag-uusapan dulot ng pagsagka at/o limitasyong “moral” 
at “etikal”, sa malawak na ideya ng “taboo.” Gayumpaman, nananatili itong bahagi 
ng mas malawak na konteksto ng somatikong pag-aaral, partikular sa katawan, 
korporealidad, at pagkataong Pilipino. Bagaman isang hamon ang pagsasaayos 
ng mga kaalaman sa isang kronolohikal na balangkas, ginamit ng pananaliksik 
ang padron ng convergent history upang makabuo ng panimulang estruktura. 
Sa kinalabasan, nahati ang pag-aaral sa walong pangunahing bahagi: (1) ang 
semantikong katangian ng tsupâ; (2) kolonyal na pananaw; (3) ugnayan sa lipunang 
Austronesyano; at ang mga tematikong diskurso hinggil sa (4) ekolohikong 
imahinasyon; (5) folklore; (6) politika; (7) sining; at (8) panitikan. Tinuldukan ng 
papel na ito ang heteroseksista at/o heteropatriyarkang reduksiyonistang pananaw 
na nag-uugnay sa tsupâ bilang eksklusibong gawaing homoerotiko. Sa halip, 
ipinakikita nito na ang konsepto ng tsupâ ay dumaan sa mahabang kasaysayan at 
kultural na proseso, na sumasalamin sa libo-libong taong konsepto at kostumbre 
sa kabihasnan ng tao. Sa katunayan, napatunayan ng pag-aaral na sa huli, ang 
tsupâ ay hindi lamang seksuwal na gawain, kundi umunlad rin bilang metapora 
para sa burukratikong kilos at mga gawi ng sycophant.

This study is informed by the earlier Western work of David DePierre (2017), A 
Brief History of Oral Sex, which served as a foundation for examining and applying 
discourse on irrumatio/fellatio (oral sex), more commonly referred to in the Filipino 
cultural context as tsupâ (chupa) or “blowjob” in English. The primary aim of the study 
is to challenge and broaden discussions on topics that are seldom addressed due 
to moral and ethical constraints within the broader notion of “taboo.” Nevertheless, 
the research remains part of the wider context of somatic inquiry, particularly 
concerning the body, corporeality, and Filipino subjectivity. Although arranging 
the data into a chronological framework posed challenges, the study employed a 
convergent history approach to establish an initial analytical structure. The study is 
organized into eight main sections: (1) the semantic domain of tsupâ; (2) colonial 
perspectives; (3) connections to Austronesian societies; and thematic discourses 
on (4) ecological imagination; (5) folklore; (6) politics; (7) art; and (8) literature. This 
paper contests heterosexist and/or heteropatriarchal reductionist perspectives 
that link tsupâ exclusively to homoerotic practice. Instead, it demonstrates that the 
concept of tsupâ has undergone a long historical and cultural process, reflecting 
thousands of years of concepts and customs in human civilization. Indeed, the 
study shows that ultimately, tsupâ is not merely a sexual act but has also developed 
as a metaphor for bureaucratic behavior and the practices of sycophants.

Introduksiyon

“Pagchumuchupa, tumitira ng lalaki…di ka nga 
nagbabayad ng sex pero sumusubo ka din at 
bumubukaka ano ka? tanga…BAKLA ka… [If 
you suck, fuck guys…You don’t pay for sex but 
suck and open your legs wide. What are you? 
Dumbass…you’re BAKLA…]” (Baytan, 2021, p. 
237)

“Psst Kuya 150, Sige na Kuya 150 lang [Psst, 
kuya—150. Come on, kuya, just 150]” (MelTV 
Bros, 2019)

“Sipsip-buto and sycophantic behavior… 
Sycophantic behavior destroys institutions. 
Favors, incentives, and promotions are doled 
out to those who flatter, tow the line, and serve 
as minions—much to the disadvantage of the 
competent performers” (Guevara, 2022)

Posibleng minsan nang narinig ang mga katagang 
sinipi sa itaas. Litaw sa mga ito ang palasak na 
pagtingin sa fellatio (oral sex) bilang gawaing 
seksuwal na nakapaloob sa pagsubo at/o 

pagsipsip sa ari (genitalia) ng katawang lalaki. Sa 
kontemporanyong gamit, mas kilala ito bilang chupa 
o tsupâ,1 o sa Ingles ay blowjob, na karaniwang 
pinaiikli bilang “BJ.” Ipinahihiwatig ng unang 
dalawang pahayag ang isang kilos-seksuwal na 
agarang ikinakabit sa identidad ng pagiging “bakla,” 
bunga ng reduksiyonistang pagbasa sa gawaing 
ito. Ang ganitong pag-uugnay ay isang anyo ng 
diskriminatoryong paniniwala at imahinasyong 
panlipunan na paulit-ulit na iniuugnay ang tsupâ sa 
mga lalaking homoseksuwal. Isang kongkretong 
manipestasyon ng ganitong pananaw ang polemikal 
na tugon ni Toledo (2019) sa sanaysay niyang 
“Manong, Hindi Lang Kami Puro Titi,” na isinulat 
bilang reaksiyon sa pahayag ni Jun Cruz Reyes 
noong 2016 habang nagtuturo ng “Critical Text,” 
kung saan kinuwestiyon nito kung bakit umano 
“puro titi” na lamang ang isinusulat ng mga bakla. 
Binanggit din ni Toledo ang pangangailangang 
wakasan ang ganitong kanonikal at estereotipikal 
na wika sa hanay ng mga manunulat, kasabay ng 
muling pagbubukas sa obserbasyon ni Evasco 
(2003b, sinipi sa Toledo, 2019) na unang inilahad 
noong 1997, na ang ganitong representasyon 
ng panitikang bakla ay lipas na at anakronistiko. 

1 Higit na gagamitin sa pag-aaral na ito ang anyong tsupâ kaysa chupa (CHU-pah), sapagkat ito ang leksikalisadong bersiyon sa Filipino batay sa UP Diksiyonaryong Filipino 
(Almario, 2001), kung saan itinala ang tsu.pâ bilang pangngalan na tumutukoy sa fellatio. Samantala, ang tsú.pa naman ay hiwalay na entri na nangangahulugang pansu-
kat ng mga butil tulad ng bigas o mais (Almario, 2011). Ang anyong chupa (CHU-pah) ay maaaring ituring na isang Hispanisadong-Filipino na anyo, sapagkat ang “ch” ay 
tradisyonal na itinuturing na hiwalay na letra sa ortograpiyang Español. Gayumpaman, ayon sa Real Academia Española, ang “ch” ay hindi na itinuturing na ganap na letra 
sa kontemporanyong alpabetong Español, kundi isang digraph—isang kombinasyon ng dalawang titik na kumakatawan sa iisang tunog.




